
Was merr so babbelt 

 
Ach doo bisde. Uffem Speicher. 
Ja uffem Speicher. Warum? 
Hosde nit geheert wie ich dich gerufe hab? 
Ich habb nix geheert. 
Dreimol habb ich gerufe. 
Was wollsde dann? 
Du sollst merr was helfe. 
Unn? 
Dann habb ichs selbst gemacht.  
Ei was dann? 
Den kloone Schronk erumgehowwe. 
Warum dann dess? 
Mir war ebbes dehinner gefalle. 
Du waaßt genau dassde nix hewe sollst. 
Wenn du awwer nix heerst ... 
Dann hättsden Aacheblick warte solle. 
Jetz isses gemacht. 
Unn jetz hostes im Kreiz, odder? 
Naa, so schwer wars nit. 
No Gott sei Donk. 
Was machsden eichentlich? 
Ich such was. 
Was suchsden? 
Moi Schweizer Messer. 
Doi Schweizer Messer? Warum dess? 
Ich suchs halt.  
Doo konnsde long suche. 
Isses fort? 
Dess hosde doch im Flerschemer Wald verlorn. 
Ich habb dess Schweizer Messer verlorn? 
Vor e paar Johrn im Flerschemer Wald. 
Dess scheene Messer? 
Ja. Warum suchsdes dann? 
Weeche de Erinnerunge. 
Weeche de Erinnerunge? 
Weeche unserm Urlaub in Norweeche. 
Der war schee, gell? 
Mett dem Messer hawwe merr die Fisch geschlacht. 
Die merr geongelt hadde in so emm Fjord.  
In de Mitternachtssonn.  
Vor unserm Zelt hawwe merr die Fisch gegrillt. 
Unn dann hawwe merr om Wasser gesotze. 
Dess Wasser war wie enn Spiechel. 
Die Sunn iss uffem Wasser entlong geloffe. 

Unn dann widder hochgonge.  
Mir wollde immer nochemol nooch Norweeche. 
Doo wollde merr immer nochemol hie. 
Mettem Zelt unn mette Ongel.  
Unn mett doim Schweizer Messer.  
Awwer dess habb ich verlorn.  
Schunn vor e paar Johrn. 
 
Komm, gehn merr enunner in die Kich. 
Heit owend kimmt im Fernseh was iwwer die Lofote. 
Dess gucke merr uns oo, gell? 
Ja, dess gucke merr uns oo. 
 
Eiern Honnes 
 
 
 
 
  


